



ՈՐՈՇՈՒՄ
 1 հոկտեմբերի 2014 թվականի №376Ա
ք.Երևան
«ՏԱԹԵՎԻ ԱՆԱՊԱՏ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆԸ «ԱՆԱՊԱՏ-1» ՓՈՔՐ ՀԻԴՐՈԷԼԵԿՏՐԱԿԱՅԱՆՈՒՄ ԷԼԵԿՏՐԱԿԱՆ ԷՆԵՐԳԻԱՅԻ (ՀԶՈՐՈՒԹՅԱՆ) ԱՐՏԱԴՐՈՒԹՅԱՆ ԼԻՑԵՆԶԻԱ ՏՐԱՄԱԴՐԵԼՈՒ ԵՎ ՆԱԽԱԶԳՈՒՇԱՑՆԵԼՈՒ ՄԱՍԻՆ 
 Հաշվի առնելով, որ՝
ա) «ՏԱԹԵՎԻ ԱՆԱՊԱՏ» սահմանափակ պատասխանատվությամբ ընկերությունը (այսուհետ՝ Ընկերություն) 2014 թվականի սեպտեմբերի 9-ի գրությամբ խնդրել է երկարաձգել Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2011 թվականի հոկտեմբերի 26-ի «ՏԱԹԵՎԻ ԱՆԱՊԱՏ» սահմանափակ պատասխանատվությամբ ընկերությանը «Անապատ-1» փոքր հիդրոէլեկտրակայանի կառուցման լիցենզիա տրամադրելու մասին» №499Ա որոշմամբ Ընկերությանը տրամադրված «Անապատ-1» փոքր հիդրոէլեկտրակայանի կառուցման №0435 լիցենզիայի գործողության ժամկետը,

բ) Հայաստանի Հանրապետության արդարադատության նախարարության աշխատակազմի իրավաբանական անձանց պետական ռեգիստրի գործակալության պաշտոնական կայքում տեղակայված տեղեկատվության համաձայն՝ 2013 թվականի հուլիսի 11-ին և 2014 թվականի ապրիլի 8-ին տեղի է ունեցել Ընկերության մասնակցի փոփոխության գրանցում՝ համապատասխանաբար 50 տոկոս և 25 տոկոս բաժնեմասերի օտարմամբ, 
գ) համաձայն «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ մասի՝ փոքր հիդրոէլեկտրակայաններում էլեկտրական էներգիայի (հզորության) արտադրության գործունեության լիցենզիա ունեցող անձինք իրենց կանոնադրական կապիտալում 25 տոկոս և ավելի մասնակցություն ունեցող բաժնետերի կամ փայատերի կողմից 25 տոկոս և ավելի բաժնետոմսեր վաճառելու գործարքների իրականացման օրվանից 15 աշխատանքային օր առաջ այդ մասին գրավոր տեղեկացնում են Հանձնաժողովին, իսկ մինչ 2013 թվականի հուլիսի 27-ը գործող խմբագրության համաձայն՝ ստանում Հանձնաժողովի համաձայնությունը, 
դ) Ընկերության բաժնեմասերի օտարումը տեղի է ունեցել առանց Հանձնաժողովին տեղեկացնելու և Հանձնաժողովի համաձայնության, այսինքն՝ «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ, իսկ մինչև 2013 թվականի հուլիսի 27-ը գործող խմբագրության համաձայն՝ 27-րդ հոդվածի 2-րդ մասի պահանջների խախտմամբ, և
 հիմք ընդունելով «Էներգետիկայի մասին» Հայաստանի Հանրապետության օրենքի 17‑րդ հոդվածի 1-ին մասի «բ» կետը, 23-րդ, 35-րդ և 42-րդ հոդվածները, «Էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության 2013 թվականի հունիսի 19-ի №ՀՕ-86-Ն օրենքի 16-րդ հոդվածը և Հանձնաժողովի 2013 թվականի նոյեմբերի 1-ի №374Ն որոշմամբ հաստատված էներգետիկայի բնագավառում գործունեության լիցենզավորման կարգը՝ Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Բավարարել Ընկերության հայտը և տրամադրել «Անապատ-1» փոքր հիդրոէլեկտրակայանում (Հայաստանի Հանրապետության Սյունիքի մարզի Տաթև և Տանձատափ համայնքների վարչական տարածքներում՝ Որոտան գետի Աղանձու և Քարահունց վտակների վրա (բնական ջրահոսք)) էլեկտրական էներգիայի (հզորության) արտադրության լիցենզիա՝ մինչև 2032 թվականի ապրիլի 1-ը գործողության ժամկետով, որից կառուցման ժամանակահատվածը՝ մինչև 2017 թվականի ապրիլի 1-ը:
2. Հաստատել Ընկերության «Անապատ-1» փոքր հիդրոէլեկտրակայանում էլեկտրական էներգիայի (հզորության) արտադրության լիցենզիայի պայմանները՝ համաձայն հավելվածի:
3. Ընկերությանը` №0435 լիցենզիայի պայմանները չկատարելու պատճառով «Անապատ-1» փոքր հիդրոէլեկտրակայանի կառուցման ժամանակահատվածը երկարաձգելու համար, սույն որոշումն ուժի մեջ մտնելու պահից`
1) մեկամսյա ժամկետում Հանձնաժողով ներկայացված «ՆԱԻՐԻ ԻՆՇՈՒՐԱՆՍ» ապահովագրական սահմանափակ պատասխանատվությամբ ընկերության 2011 թվականի օգոստոսի 11-ի №ՊՊ-002858 պայմանագրային պարտավորությունների կատարման ապահովման ապահովագրության վկայագրով երաշխավորված տասնութ միլիոն յոթ հարյուր իննսունինը հազար դրամ գումարից ինը միլիոն երեք հարյուր իննսունինը հազար հինգ հարյուր դրամը №900005028130 հաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հանձնաժողով.
2) քառասունհինգօրյա ժամկետում Հանձնաժողով ներկայացնել տասնութ միլիոն յոթ հարյուր իննսունինը հազար դրամ գումարի նոր երաշխիք` մինչև 2017 թվականի մայիսի 16-ը գործողության ժամկետով:
4. «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ մասի խախտման համար Ընկերությանը նախազգուշացնել:

5. Ուժը կորցրած ճանաչել Հանձնաժողովի՝ 
1) 2011 թվականի հոկտեմբերի 26-ի «ՏԱԹԵՎԻ ԱՆԱՊԱՏ» սահմանափակ պատասխանատվությամբ ընկերությանը «Անապատ-1» փոքր հիդրոէլեկտրա- կայանի կառուցման լիցենզիա տրամադրելու մասին» №499Ա որոշումը,
2) 2012 թվականի հուլիսի 25-ի «ՏԱԹԵՎԻ ԱՆԱՊԱՏ» սահմանափակ պատասխանատվությամբ ընկերության կողմից «Անապատ-1» փոքր հիդրո-էլեկտրակայանի վերաբերյալ փաստաթղթերը Հայաստանի Հանրապետության հանրային ծառայությունները կարգավորող հանձնաժողով ներկայացնելու ժամկետը երկարաձգելու մասին» №314Ա որոշումը:
6. Սույն որոշումն ուժի մեջ է մտնում 2014 թվականի հոկտեմբերի 1-ից։
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝ 

Ռ. ՆԱԶԱՐՅԱՆ
 ք. Երևան
 1 հոկտեմբերի 2014թ. 
600.0376.01.10.14





ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ


ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ

